ITEGEKO N° 17/2005 RYO KU WA 18/08/2005 RIHINDURA KANDI RYUZUZA ITEGEKO Nº 25/2003 RYO KU WA 15/08/2003 RIGENA IMITERERE N’IMIKORERE Y’URWEGO RW’UMUVUNYI

Twebwe, KAGAME Paul,

Perezida wa Repubulika; 

INTEKO ISHINGA AMATEGEKO YEMEJE, NONE NATWE DUHAMIJE, DUTANGAJE ITEGEKO RITEYE RITYA KANDI DUTEGETSE KO RYANDIKWA MU IGAZETI YA LETA YA REPUBULIKA Y’U RWANDA.

INTEKO ISHINGA AMATEGEKO:

Umutwe w’Abadepite, mu nama yawo yo ku wa 27 Kamena 2005;

Umutwe wa Sena, mu nama yawo yo ku wa 2 Kanama 2005;

Ishingiye ku Itegeko Nshinga rya Repubulika y’u Rwanda ryo kuwa 4 Kamena 2003 nk’uko ryavuguruwe kugeza ubu, cyane cyane mu ngingo zaryo, iya 61, iya 62, iya 88, iya 89, iya 90, iya 92, iya 93, iya 108, iya 118, iya 158, iya 182 n’iya 201;

Ishingiye ku itegeko n° 22/2002 ryo ku wa 09/07/2002 rishyiraho Sitati rusange igenga abakozi ba Leta n’inzego z’imirimo ya Leta;

Ishingiye ku itegeko n° 23/2003 ryo ku wa 07/08/2003 ryerekeye gukumira, kurwanya no guhana ruswa n’ibyaha bifitanye isano na yo;

Ishingiye ku itegeko-teka n°21/77 ryo ku wa 18 Kamena 1977 rishyiraho Igitabo cy’Amategeko ahana ryemejwe n’itegeko n° 01/1982 ryo ku wa 26 Mutarama 1982;

Isubiye ku itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi, mu ngingo zaryo, iya  4, iya 6, iya 7, iya 10, iya 11, iya 12, iya 14, iya 15, iya 20, iya 21, iya 25, iya 26 n’iya 29; 

YEMEJE :

Ingingo ya mbere :

Ingingo ya 4 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Urwego rugizwe n’Umuvunyi Mukuru n’Abavunyi Bungirije babiri (2). Bagomba kuba ari abanyarwanda bazwiho kuba inyangamugayo, kugira ubushishozi n’ubushobozi bwo kurangiza inshingano zabo. 

Kuri buri mwanya w’abagize Urwego, Guverinoma ishyikiriza Sena amazina y’umukandida wumvikanyweho mu Nama y’Abaminisitiri kugira ngo imwemeze.

Abemejwe bashyirwaho n’Iteka rya Perezida wa Repubulika. 

Umuvunyi Mukuru afite manda y’imyaka ine (4), Abavunyi Bungirije bafite manda y’imyaka itatu (3). Umuvunyi Mukuru n’Abavunyi Bungirije bashobora kongererwa manda  rimwe gusa binyuze mu nzira byanyuzemo kuri manda ya mbere. 

Ingingo ya 2 :

Ingingo ya 6 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Umuvunyi Mukuru cyangwa Umuvunyi Wungirije ava ku murimo bitewe n’impamvu zikurikira :

1°
asezeye ku murimo ku bushake bwe; 

2°
igihe yahawe cyo gukora iyo mirimo kirangiye ntiyongere kwemezwa mu buryo 

buteganywa mu gika cya kabiri cy’ ingingo ya mbere y’iri tegeko;

3°
yananiwe umurimo we, byagaragaye ko  atakiri inyangamugayo cyangwa atagifite

umurava, ubushishozi n’ubushobozi byashingiweho ashyirwaho;

4°
afite uburwayi bw’umubiri cyangwa bwo mu mutwe bumubuza kuzuza inshingano ze, 

byemejwe na Komisiyo y’abaganga yemewe na Leta;

5°
apfuye.

Icyemezo cyo kuvana Umuvunyi Mukuru cyangwa Umuvunyi Wungirije ku mirimo ye, kubera impamvu zivugwa mu gace ka 3° k’igika cya mbere cy’iyi ngingo,  gifatwa n’Umutwe wa Sena ubisabwe n’Inama y’Abaminisitiri cyangwa bisabwe na  kimwe cya gatatu (1/3 ) cy’abagize Umutwe wa Sena.

Kwegura ku murimo k’Umuvunyi Mukuru cyangwa Abavunyi Bungirije bigezwa, mu nyandiko, kuri Perezida wa Repubulika, Sena ikagenerwa kopi. Iyo Perezida wa Repubulika atagize icyo abivugaho mu gihe cy’iminsi mirongo itatu (30), ukwegura kuba kwemewe.

Kuvanwa ku murimo bishingiye ku gace ka 4° k’igika cya mbere cy’iyi ngingo bikorwa binyuze mu Iteka rya Perezida wa Repubulika, bikamenyeshwa Sena. 

Umuvunyi Mukuru cyangwa Umuvunyi Wungirije uvuye ku murimo, ku mpamvu iyo ari yo yose, asimburwa bitarenze igihe cy’amezi atatu (3) avuyeho. Umusimbuye arangiza igihe uwo asimbuye yari asigaje.

Igika  kibanziriza iki ntigikurikizwa iyo hasigaye amezi atarenze atandatu (6) kugira ngo igihe cy’usimburwa kirangire.

Ingingo ya 3 :

Ingingo ya 7 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Inshingano z’Urwego rw’Umuvunyi ni izi zikurikira:

1°
guhuza umuturage n’inzego z’ubutegetsi za Leta n’izigenga;

2°
gukumira no kurwanya akarengane, ruswa n’ibyaha bifitanye isano na yo mu nzego z’ubutegetsi bwa Leta n’izigenga;

3°
kwakira no gusuzuma, mu rwego rwavuzwe haruguru, ibirego by’abantu ku giti cyabo n’iby’amashyirahamwe yigenga, byerekeye ibikorwa by’abakozi ba Leta, iby’inzego zayo n’iby’abikorera ku giti cyabo, no gukangurira abo bakozi n’izo nzego gushakira umuti ibyo bibazo iyo rusanze bifite ishingiro;

4°
kwakira buri mwaka inyandiko zigaragaza imitungo nyakuri y’abantu bakurikira:

a. Perezida wa Repubulika;

b. Perezida wa Sena;

c. Perezida w’Umutwe w’Abadepite;

d. Perezida w’Urukiko rw’Ikirenga;

e. Minisitiri w’’Intebe;

f. Abagize Guverinoma;

g. Abasenateri n’Abadepite;

h. Abofisiye jenerali n’Abofisiye bakuru b’Ingabo z’Igihugu;

i. Abakomiseri n’Abofisiye bakuru ba Polisi y’Igihugu;

j. Abayobozi b’Urwego rw’Igihugu rushinzwe Umutekano;

k. Abakuru b’Intara n’Umuyobozi w’Umujyi wa Kigali;

l. Abayobozi b’Uturere n’Imijyi;

m. Abacamanza b’umwuga, Abashinjacyaha b’umwuga n’Abagenzacyaha;

n. Abakira, abacunga n’abagenzura imari n’umutungo wa Leta, abatanga amasoko mu Butegetsi Bwite bwa Leta, muri za Komisiyo n’inzego zihariye za Leta, mu nzego z’ibanze za Leta, mu bigo bya Leta,  mu bigo byegamiye kuri Leta, mu bigo bya Leta bicungwa nk’iby’abantu ku giti cyabo, mu bigo Leta ifitemo imigabane, mu mishinga ya Leta n’abayobozi b’izo nzego;

o. Abashinzwe imisoro n’amahoro;

p. Abandi bakozi bari ku mugereka w’iri tegeko;

5°
kugira inama Guverinoma  n’izindi nzego z’imirimo bireba mu gushimangira no kunoza


politiki yazo yo gukumira, kurwanya no guhana  akarengane, ruswa n’ibyaha bifitanye


isano na yo;

6°
gukurikirana uko politiki yo gukumira no kurwanya akarengane, ruswa n’ibyaha bifitanye isano na yo ishyirwa mu bikorwa n’inzego za Leta n’izigenga;

7°
gukurikirana iyubahirizwa ry’amategeko yerekeye imyitwarire y’abanyapolitiki 


n’abayobozi;

8°
gukangurira abaturage kwirinda ruswa n’ibyaha bifitanye isano na yo muri rusange no guhugura abakozi b’inzego z’imirimo ari mu bigo bya Leta, mu bigo n’imiryango bitagengwa na Leta;

9°
gukora no gutangaza urutonde rw’abahamwe burundu na ruswa n’ibyaha bifitanye isano na yo n’ibihano bahawe;

10°
kugira uruhare mu guteza imbere ubuyobozi bwiza mu nzego zose, rwerekana ko imikorere n’imikoranire y’inzego idatunganye, bitewe n’uko inyuranyije n’amategeko, n’inshingano za buri rwego cyangwa n’imigambi rusange ya Leta, cyangwa se ifite ingaruka mbi ku baturage;

   11°
gukangurira abaturage gufatanya n’inzego za Leta n'iz'abikorera ku giti cyabo kubaka igihugu no kudatinya kwamagana imikorere mibi ishingiye ku karengane, ruswa n'ibyaha bifitanye isano na yo; 

   12°
kugira inama inzego za Leta cyangwa iz'abikorera ku giti cyabo kugira ngo imikorere y’ubuyobozi irusheho kunogera abaturage;

   13°
gushyikiriza buri mwaka Perezida wa Repubulika n'Inteko Ishinga Amategeko porogaramu na raporo z'ibikorwa byarwo, no guha kopi izindi nzego za Leta zivugwa mu ngingo ya 23 y'itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi.

Mu gushyira mu bikorwa inshingano zarwo, haseguriwe ibiteganywa mu zindi ngingo z’iri tegeko, abagize Urwego bagendera ku mahame akurikira :

1°
gushaka buri gihe umuti w’ibibazo mu nzira y’ibiganiro n’ubwumvikane;

2°
guharanira kunga, kumvikanisha, kugira inama no kugarura mu nzira nziza ibibogamye mbere yo gukoresha ubundi bubasha ruhabwa n’amategeko.

Ingingo ya 4 :

Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ryongewemo ingingo ya 7 bis iteye itya:

Ingingo ya 7 bis :

Inyandiko ya mbere igaragaza imitungo nyakuri y’ abantu bavugwa mu ngingo ya 3-4° y’iri tegeko bagitangira imirimo, ishyikirizwa Urwego rw’Umuvunyi mu gihe cy’ukwezi nyuma y’uko batangiye iyo mirimo.

Inyandiko igaragaza imitungo nyakuri y’abantu  bavugwa  mu ngingo ya 3-4º y’iri tegeko ishyikirizwa Urwego rw’Umuvunyi bitarenze tariki ya 30 Kamena ya buri mwaka n’igihe bavuye ku mirimo yabo, mu gihe kitarenze iminsi  cumi n’itanu (15).

Mu byo izo nyandiko zigomba kugaragaza harimo aho umutungo uturuka n’uko ugenda uhinduka, umutungo w’uwashakanye n’ugaragaza umutungo n’uw’abana be batarageza ku myaka cumi n’umunani (18), inkomoko yawo n’uko ugenda uhinduka, impano bene imitungo batanze n’ibindi.  

Inyandiko igaragaza imitungo nyakuri y’Umuvunyi Mukuru, iy’Abavunyi Bungirije n’iy’abandi bakozi b’Urwego rw’Umuvunyi bagomba kugaragaza imitungo yabo ishyikirizwa Biro y’Umutwe wa Sena, mu bihe biteganywa ku bandi bagomba kugaragaza imitungo yabo nyakuri.

Inyandiko zigaragaza imitungo zibikwa mu ibanga ku buryo ibikubiyemo bimenywa gusa na bene zo n’abashinzwe kuzakira. Iyo bibaye ngombwa, Perezida w’Urukiko rw’Ikirenga cyangwa Umushinjacyaha Mukuru wa Repubulika, abisabye mu nyandiko Umuvunyi Mukuru cyangwa Biro y’Umutwe wa Sena, ashobora kwerekwa inyandiko igaragaza umutungo w’ukurikiranwaho icyaha kugira ngo hakorwe iperereza. Icyakora iyo ari abo bayobozi bireba, inyandiko zisabwa n’ababungirije.

Ingingo ya 5 :

Ingingo ya 10 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Umuvunyi Mukuru ashinzwe cyane cyane ibi bikurikira:

1°
guhuza no kuyobora imirimo y’Urwego mu buryo inshingano zarwo zose zuzuzwa;

2°
guhagararira no kuvugira Urwego mu nzego zose z’Igihugu no mu mahanga;

3°
gutumira no kuyobora inama z’Urwego;

4°
gutanga raporo mu nzego ziteganyijwe n’iri tegeko;

5°
kumenyesha ibyemezo abo bigenewe;

6°
gukurikirana ishyirwa mu bikorwa ry’ibyemezo byafashwe;

7°
kwakira imenyekanishamutungo ry’abavugwa mu ngingo ya 3-4° y’iri tegeko;

8º
kugira inama abanyapolitiki n’abayobozi ku myitwarire ishobora gutesha agaciro imirimo bashinzwe.

Ingingo ya 6 : 

Ingingo ya 11 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Abavunyi Bungirije bashinzwe cyane cyane ibi bikurikira:

1º
gutegura amahugurwa ahabwa abaturage kugira ngo bamenyere kugira uruhare mu miyoborere myiza;

2º
gutegura ibiganiro bihabwa abakozi ba Leta n’ab’Ibigo byayo, ab’ibigo n’imiryango itegamiye kuri Leta, kugira ngo imyitwarire n’imikorere byabo birusheho kugenda neza;

3º
gushyiraho uburyo bwo gukumira no kurandura akarengane, ruswa n’ibyaha bifitanye isano na yo;

4º
gusuzuma ibibazo by’akarengane, ruswa n’ibindi byaha bifitanye isano na yo no kugeza ku Rwego ibikwiriye gukorwa kugira ngo ibyo bibazo bibonerwe ibisubizo bikwiriye;

5º
gukurikirana imenyekanishamutungo ry’abavugwa mu ngingo ya 3-4° y’iri tegeko.

Ingingo ya 7 : 

Ingingo ya 12 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe ku buryo bukurikira:

Ubuyobozi bw’Urwego bugena inshingano za buri Muvunyi Wungirije, icyemezo kigafatwa mu buryo buteganywa mu ngingo ya 9 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi.

Ingingo ya 8 :

Ingingo ya 14 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Urwego rukorana n’izindi nzego, ntirwivanga mu mikorere yazo ya buri munsi. Ntirunafata ibyemezo mu mwanya wazo.

Urwego rushobora gushyikiriza inzego bireba ibibazo by’akarengane rwagejejweho. Izo nzego zigomba kuruha igisubizo mu buryo buteganywa n’ingingo ya  11  y’ iri tegeko.

Ingingo ya 9 :

Ingingo ya 15 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Urwego rufite  cyane cyane ububasha bukurikira : 

1°
kwaka ibisobanuro ku byemezo cyangwa ibikorwa bya Leta n’iby’ibigo byayo, iby’ibigo n’imiryango itegamiye kuri Leta abaturage binubira;

2°
gukora iperereza ku bikorwa by’inzego za Leta, iz’ibigo byayo cyangwa iz’ibigo 

byigenga abaturage babonamo  akarengane;

3°
kwerekana amategeko abangamiye imikorere myiza y’inzego za Leta cyangwa 

abaturage;

4°
kugeza kuri Guverinoma cyangwa ku Mutwe w’Abadepite, ibitekerezo byashyirwa mu mbanzirizamishinga y’amategeko cyangwa ingingo z’amategeko ariho Urwego rwifuza ko zavugururwa cyangwa zajyaho, habanje ariko kwerekanwa isano iyo mivugururire ifitanye n’inshingano z’Urwego.

Urwego rwaka ibisobanuro rukanabihabwa hakurikijwe uburyo buteganywa n’ingingo ya 11 y’iri tegeko. 

Ingingo ya 10 :

Ingingo ya 20 y’Itegeko n° 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ivanyweho.

Ingingo ya 11 :
Ingingo ya 21 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Urwego rufite ububasha bwo gusabira ibihano byo mu kazi umukozi wese yaba uwa Leta cyangwa uw’ikigo cyigenga warenganyije umuntu, ikigo cyangwa ishyirahamwe ryigenga no kwerekana ibigomba gukorwa kugira ngo abarenganye barenganurwe.

Iyo ibyo rwerekanye bidakozwe, Umuyobozi wabisabwe agomba kwisobanura mu gihe yahawe n’Urwego. Iyo hari impamvu zikomeye zituma ibisobanuro byatswe bitaboneka mu gihe Urwego rwatanze, Umuyobozi wabisabwe ashobora gusaba inyongera y’igihe akanabisobanurira impamvu. 

Izo mpamvu ntizemerwa iyo zigejejwe ku Rwego  nyuma y’igihe Umuyobozi yasabwaga gutangamo ibisobanuro. Inyongera y’igihe igenwa n’Urwego kandi ntishobora kongerwa.

Iyo ibisobanuro byatswe bitabonetse mu gihe gisobanurwa mu gika kibanziriza iki cyangwa byaboneka ntibinyure Urwego, Urwego rubikoraho raporo yihutirwa igezwa ku nzego ziteganyijwe n’iri tegeko, igashobora no gutangazwa.

Ingingo ya 12 :

Ingingo ya 25 y’Itegeko n° 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe ku buryo bukurikira:

Umuvunyi Mukuru n’Abavunyi Bungirije ntibashobora kuregwa mu nkiko kubera ibyo batangaje bakurikije inshingano zabo. Mu manza z’inshinjabyaha bakurikiranwa ku giti cyabo. Ntibashobora gufungwa by’agateganyo keretse iyo bafatiwe mu cyuho bakora icyaha gihanishwa igihano cy’igifungo kirenze imyaka itanu (5).

Ingingo ya 13 :

Ingingo ya 26 y’Itegeko n° 25/2003 ryo ku wa 15/08/2003 rigena imiterere n’imikorere y’Urwego rw’ Umuvunyi ihinduwe kandi yujujwe ku buryo bukurikira:

Amategeko ngengamikorere y’Urwego, uburyo imenyekanishamutungo rikorwa ndetse n’uko Urwego rukurikirana ibibazo by’akarengane, ruswa n’ibyaha bifitanye isano na yo, n’ibigenerwa abagize Urwego biteganywa n’Iteka rya Perezida wa Repubulika.

Ingingo ya 14 :

Ingingo ya 29 y’Itegeko nº 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi ihinduwe kandi yujujwe ku buryo bukurikira:

Amafaranga akoreshwa n’Urwego akomoka ku ngengo  y’imari ya Leta. Urwego rutegura  umushinga w’ingengo y’imari yarwo igasobanurwa na Perezidansi ya Repubulika. 

Imikoreshereze y’ingengo y’imari y’Urwego igenzurwa nk’uko amategeko abiteganya.

Ingingo ya 15 :

Ingingo zose z’amategeko abanziriza iri kandi zinyuranyije na ryo zivanyweho.

Ingingo ya 16 :

Iri tegeko ritangira gukurikizwa ku munsi ritangarijweho mu Igazeti ya Leta ya Repubulika y’u Rwanda.

Kigali, ku wa 18/08/2005

Perezida wa Repubulika

KAGAME Paul

(sé)

Minisitiri w’Intebe

MAKUZA Bernard

(sé)

Minisitiri muri Perezidansi ya Repubulika

NYIRAHABIMANA Solina

(sé)

Umunyamabanga wa Leta ushinzwe Igenamigambi 

muri Minisiteri y’Imari n’Igenamigambi

NSANZABAGANWA Monique 

(sé)

Minisitiri w’Abakozi ba Leta, Amahugurwa n'Umurimo

El Hadj BUMAYA André Habib 

(sé)

Bibonywe kandi bishyizweho Ikirango cya Repubulika :

Minisitiri w’Ubutabera 

MUKABAGWIZA Edda

(sé)

UMUGEREKA W’ITEGEKO N° 17/2005 RYO KU WA 18/08/2005 RIHINDURA KANDI RYUZUZA ITEGEKO N° 25/2003 RYO KU WA 15/08/2003 RIGENA IMITERERE N’IMIKORERE Y’URWEGO RW’UMUVUNYI

Haseguriwe ibiteganywa n’ingingo ya 3-4° y’Itegeko n° 17/2005 ryo ku wa 18/08/2005 rihindura kandi ryuzuza Itegeko n° 25/2003 ryo ku wa 15/08/2003 rigena imiterere n’imikorere y’Urwego rw’Umuvunyi, abakozi bakurikira bagaragariza umutungo wabo nyakuri Urwego rw’Umuvunyi :

I. PEREZIDANSI YA REPUBULIKA

1. Abajyanama

2. Umuyobozi w’ibiro bya Perezida wa Repubulika

3. Abayobozi Bakuru

4. Abayobozi b’imirimo

5. Abagura n’abacunga ibikoresho

II. SENA

1. Umunyamabanga Mukuru

2. Abayobozi b’imirimo

3. Abagura n’abacunga ibikoresho


III. 
UMUTWE W’ABADEPITE
1. Umunyamabanga Mukuru

2. Abayobozi b’imirimo

3. Abagura n’abacunga ibikoresho


IV. 
URUKIKO RW’IKIRENGA

1. Umunyamabanga Mukuru

2. Abayobozi b’imirimo

3. Abagura n’abacunga ibikoresho

V.
SERIVISI ZA MINISITIRI W’INTEBE
1. Umunyamabanga Mukuru wa Guverinoma

2. Umuyobozi wa Serivisi za Minisitiri w’Intebe

3. Abayobozi Bakuru

4. Abajyanama

5. Abayobozi b’imirimo

6. Abagura n’abacunga ibikoresho

VI. UBUSHINJACYAHA BUKURU

1. Umunyamabanga Mukuru

2. Abayobozi b’imirimo

3. Abagura n’abacunga ibikoresho

VII. MINISITERI

1. Umunyamabanga Mukuru

2. Abayobozi b’imirimo

3. Abagura n’abacunga ibikoresho

VIII. INTARA

1. Umunyamabanga Nshingwabikorwa

2. Abayobozi b’imirimo

3. Abagura n’abacunga ibikoresho

IX. UMUJYI WA KIGALI

1. Abayobozi bungirije

2. Umunyamabanga Nshingwabikorwa

3. Abayobozi b’imirimo

4. Abagura n’abacunga ibikoresho

X. UTURERE N’IMIJYI

1. Abayobozi b’Uturere n’Imijyi Bungirije

2. Umunyamabanga Nshingwabikorwa

3. Abagize Komite ishinzwe amajyambere y’Akarere

4. Umugenzuzi w’uburezi mu Turere n’Imijyi

XI. IBIGO BYA LETA N’IBYO LETA IFITEMO IMIGABANE

1. Abahagarariye Leta mu Nama z’Ubuyobozi z’Ibigo

2. Abayobozi Bungirije

3. Abayobozi b’imirimo

4. Abagura n’abacunga ibikoresho

5. Abahuzabikorwa

XII. IBIGO BY’AMASHURI YISUMBUYE YA LETA N’AFITANYE AMASEZERANO NA LETA

1. Abayobozi b’ibigo

2. Abacungamari

XIII. ABANDI BAGOMBA KUZUZA INYANDIKO IGARAGAZA UMUTUNGO

1. Ba Ambasaderi

2. Mandateri wa Leta (bose)

3. Noteri wa Leta (bose)

4. Abakozi b’Urwego rw’Umuvunyi bakira bakanakurikirana ibibazo by’akarengane n’abarwanya ruswa

5. Abahesha b’Inkiko ba Leta

Kigali, ku wa 18/08/2005 

Perezida wa Repubulika

KAGAME Paul

(sé)

Minisitiri w’Intebe

MAKUZA Bernard

(sé)

Minisitiri muri Perezidansi ya Repubulika

NYIRAHABIMANA Solina

(sé)

Umunyamabanga wa Leta ushinzwe Igenamigambi 

muri Minisiteri y’Imari n’Igenamigambi

NSANZABAGANWA Monique

(sé)

Minisitiri w’Abakozi ba Leta, Amahugurwa n'Umurimo

El Hadj BUMAYA André Habib 

(sé)

Bibonywe kandi bishyizweho Ikirango cya Repubulika :

Minisitiri w’Ubutabera 

MUKABAGWIZA Edda

(sé)

